
pàdshàh sûnz kath 
gôdû gatshí sarû karún 

 
dapàn akh bàdshàh òs. sú òs prath dôh mahal khànûkís 
pashas pêt+h khåsíth havàkhùrì karàn. pashas pêt+h òs 

jànàvàrav akh òl banòvmút. bàdshàh tû bàdshàh bày äsi 
dôhay yíman jànàvàran húnd bòl bòsh bòzàn tû khôsh 
gatshàn. akí dôh bùz nû yímav kành bòl bòshûy. bàdshàh 
bàyí vón bàdshàhas, "az kyàzí chhúnû jànàvàran húnd bòl 
bòsh?" yímav díts älís nazar. atí äsi zû mùdimûti bachû. tím 
gåyí sakh vôdäsi. tímav kådi yím bachû nêbar tû välíkh bôn 
mahlas manz. tímav búlävi panûni säríy dànà våzìr. tíman 
vónúkh yí sarû karún zí jànàvàr bachû kíthû päthi chhí 
mùdimûti. våzìrav kór tíman múlàhazû tû vúchhúkh tíman 
dônûvïni håtís manz kónd+ band gòmút. våzìran manz yús 

sàrívûy khótû dànà våzìr òs, tåmi vón zí yíman jànàvàr 
bachan hûnz mäj chhí mùmûts tû yíhûndi mäli chhú dóyúm 
khàndar kórmút. nåv mäj chhí yíman khênû bàbath äsmûts 
kånd+i  dívàn, tû tamíy süti chhí yím mùdimûti. 
 yí bùzíth vón bàdshàhan bàdshàh bàyí, "agar bû marû, 
yínû tsû byàkh khàndar karakh." bàdshàh bàyí vón 
bàdshàhas, "agar bû marû, yínû tsû tí byàkh khàndar 
karakh." amí patû kór tímav pànûvåni kasam yakràr. magar 
yí kasam yakràr kyàzí pêv tíman karún? "tíkyàzí", sùnch 
tímav, "así tí chhí zû gabar. kyàh patàh, vòrû mòl yà vòrû 
mäj tí mà karí tíman süti yúthú salùk." 
 kénh vakhût gav tû bàdshàh bày gåyí måríth. bàdshàhan 
kór nû panûní vàdû mútäbík byàkh khàndar. sêt+hàh vakhût 
gúzrêv. våzìrav kór bàdshàhas khàndar karnû bàpath sakh 

zòr, magar bàdshàh gav nû àmàdû. yélí nû våzìrav thaphûy 
tújíhås, bàdshàh gav majbùr tû kórún khàndar. 
 húpåri åsi dônûvay shàhzàdû sabak parnas süti mas. akí 
dôh kór tímav pànûvåni mashvarû zí naví màjí níshí gåtshíth 
karav tas salàmàh tû béyí nímòs panûní tarphû kành d+älyàh. 

tímav båri làl tû javähír åkís tràmí tû gåyí tas salàm karní. 
naví màjí kårnakh d+äli manzùr tû shàhzàdû dràyí vàpas. amí 

patû rùdi shàhzàdû prath dôh tas khätrû kénh natû kénh 
nívàn. 
 dapàn bàdshàh bàyí äs shàhzàdan pêt+h bad nazar. akí 

dôh våni tamí yí kath sàph sàph tíman. shàhzàdav vónúhås, 
"tsû chhakh säni mäj. åsi chhíy chäni gabar." yí våníth dràyí 
shàhzàdû sabkas. shàmas yélí bàdshàh àv, bàdshàh bày 
rùz kút+h trópríth tû darvàzû kórún band. bàdshàhas dyútún 
nû kút+hís manz atsûnay. bàdshàhan prútshúnas, "darvàzû 
kath pêt+h chhúy band kórmút?" tamí dópúnas, "bû chhasû 

chäni zanànû kínû chànên shàhzàdan hûnz?" bàdshàhan 
prútshúnas, "äkhûr tyúth kyàh sapdêv?" bàdshàh bàyí 
vónús, "tím àyí mé níshí tû mé pêt+h trävûkh bad nazar. vôni 
mûtsray nû bû tìtís kàlas bar, yìtís kàlas nû tsû tíhûnz välínj 
kåd+íth mé díkh." 

 shàhzàdû äsi sabkas gämûti. bàdshàhan dyút våzìran 
hókúm zí dônûvay shàhzàdû gatshan yíni màrû vàtûlan 
havàlû karnû, tû tíhûnzû välínjí gatshan yíní bàdshàh bàyí 
pèsh karnû. våzìran gav shàhzàdan húnd sêt +hàh ínsàph. äki 

våzìran kåd+i shàhzàdû tshàtûhàlû manzû nàd díth, tû 

dópûnakh tóhi tsålív yémí shahrû manzû. shàhzàdû tsåli. 
våzìran vón màrû vàtûlan zí zû hùni märívúkh. tímav märi zû 

hùni tû tíhûnzû välínjû thavêkh t+äkís manz. tamí patû níyakh 
yímû bàdshàh bàyí pèsh karnû khätrû. bàdshàh bàyí 
mûtsròv darvàzû tû rachan välínjí zû athas kêth. tasúnd 
badlû gav pùrû. amí patû kår bàdshàhan tas süti rùzíth 
vàríyàhas kàlas bàdshähì. 
 shàhzàdû zû väti béyí mûlkû kís åkís bàdshàhas níshí. 
bàdshàhan dópûnakh, "tóhi chhívû mê yívàn shàhzàdû hívi 
bòznû. vånív tóhi katí pêt+hû chhívû yòr àmûti tû yòr yínúk 

sabab kyàh chhú?" shàhzàdav våni panûni särûy dålìl. 
bàdshàhan råt+i dônûvay panûní nòkrì manz. 

 bàdshàhas äsi präni zû gôlàm. shàhzàdû hêth gåyí vôni 
tsòr. bàdshàhan thåv yíman tsônûvåni räts hûndís åkís åkís 
påhras tíman rächh karnûch zímûdärì. gôd+ûníkís påhras 
rächh karnûch zímûdärì àyí båd+ís shàhzàdas. amí vakhtû 
träv bàdshàhan tû bàdshàh bàyí néndûr. 

 gôlàm, yús aslì bód+ shàhzàdû òs, rùd bàdshàhas tû 

bàdshàh bàyí rächh. tåmi vúchh tàlvû pêt+hû akh shàhmàr 
vasàn. yúthúy yí shàhmàr bàdshàh bàyí níshí vòt, gôlàman 
túj talvàr tû kårín shàhmàras t+úkrû. yím t+úkrû thåvi tåmi 

palangas tal kún tsùrí. talvàr kårûn phanbû süti sàph. 
bàdshàh bàyí húnd pàn, yath shàhmàrú súnd rath òs 
làryòmút, tí hyótún phanbû süti sàph karún, khabar zí 
shàhmàrû súnd zahar mà àsí lógûmút. amíy sàtû gav 
bàdshàh húshàr, tû åmi vúchh gôlàm talvàr hêth bàdshàh 
bàyí níshí vôdûni. bàdshàh sûndí kénh vanûnû brònt+húy 
môklêv gôlàmû súnd påhar tû sú dràv. dóyúm gôlàm àv 
dóyímís påhras rächh karní. bàdshàhan vón tåmís, "æ 
gôlàmû van, yús naphar panûnís mälíkas süti bè vaphäyì 
karí, tas kyàh sazà shùbí dyún?" gôlàman vónús, "tas gatshí 

kalû nyún tsåt+íth tû béyí gatshês bastú vàlûni. magar 

bàdshàham, bû vanòvû akh kath. tóhi bùzív vàrû." 
 gôlàman kår panûni kath shúrù ..... 
 dapàn akh bàdshàh òs. akí dôh dràv sú kúnúy zón 
shíkàras tû süti túlún akh päz. vatí pakàn pakàn låj 
bàdshàhas trèsh magar pòni gòs nû kúní nazrí. åkís jàyí 
vúchh tåmi zåmìnas sréh. bartshû süti kòr tåmi zåmìnas gód, 
yémí manzû pòni hyótún nèrún. bàdshàhan kód+ chandû 

manzû pyàlû tû hyótún ath manz pòni rat+ún. yúthúy tåmi 
trèsh chênû khätrû pyàlû äsas níshí nyúv, päzan dyútús sú 
däríth. bàdshàhan bór pyàlû béyí, magar päzan dyút sú béyí 
däríth. yélí tréyímí lat+í tí yì sapúd, bàdshàhas rùd nû pànas 

tàm. tåmi rót+ päz khôran tal tû tshúnún märíth. päz sûndí 

marnû patû phyùr bàdshàhas sakh. tåmi träv trèsh åtíy tû 
amí pànyúk àgúr tshànd+nû khätrû pók brònt+h kún. àgúr 
vúchhíthûy pêv sú asmànû. atí òs akh shàhmàr shóngíth. 
tasûndí äsû manzû äs làl pathar pêvàn tû ath pänís süti 
ralàn. bàdshàhas pêv zôn. agar tåmi yí zahrû dàr trèsh 
chèmûts àsíhè, sú àsíhè mùdúmút. tas gav panûní galtì 
húnd éhsàs. agar tåmi yí kath gôd+ay àsíhè sarû kårmûts, 
päz mà maríhè? 
 yí våníth kår gôlàman panûni kath khatûm. åthi süti môklêv 
tasúnd påhar. sú dràv vàpas tû tréyím gôlàm àv. bàdshàhan 
vón tas, "æ gôlàmû van, yús naphar panûnís mälíkas süti  
bè vaphäyì karí, tas kyàh sazà shùbí dyún?" gôlàman vónús, 
"sú pazí sangsàr karún. magar gôd+û gatshí pùrû sarûgì yíni 
karnû. pàdshàham, bû vanòvû akh kath. sô bùzív. 
 gôlàman kår panûni kath shúrù .... 

 dapàn akh sòdàgar òs. sú òs sêt+hàh bakhtàvàr. åmísûy àv 

kharàb vakhût tû gòs sòrúy athú. akh hùni bachèyas. byàkh 
sòdàgar às. dópûnas yí hùni mà kûnûhån. sòdàgar gav 
tayàr. kümath kórûnas hath rópûyí. dóyími sòdàgaran níyí 
hùni. 
 kénh kàl gåtshíthûy dràv dóyúm sòdàgar sòdà hêth 
saphras. åmís låj åkís jàyí ràth. ràth kyút àyí tsùr tû nyùkh 
åmís sòrúy sàmànû tsùrí. hùni rùz tshôpû kåríth vúchhàn. 
súbhas yélí sòdàgar húshàr gav, tåmi vúchh sòrúy sàmànû 
gäb. vúní òs sú sònchànûy, zí hòní kår tas kòt+has thaph tû 

hyótûnas lamún. amí patû dràyí hùni brònt+h brònt+h tû 
sòdàgar pók tas patû patû. hòní vàtûnòv sòdàgar tath jàyí, 
yétí tsùrav sàmànû òs jamah thóvmút. sòdàgaran túl panún 
tû bàkay sòrúy sàmànû, yús tsùrav béyan sòdàgaran níshí 
lùt+û òs ónúmút, tû vàtûnòvún panûní jàyí pêt+h. sú gav 

sêt+hàh khôsh. tåmi sùnch pànas süti, "pränís sòdàgaras tóg 
nû hòní húnd kümath baràbar làgún. tas òs måsìbath àmút 
tû tamíy kór tåmi kamsûy manz sòdà." amí patû lòg tåmi 
hòní húnd kümath måzìd pàntsh hath rópûyí. 
 sòdàgaran lyùkh akh parchû tû tròvún hòní håt+ís näli. 

dópûnas gatsh panûnís pränís mälíkas níshí. hùni väts 
panûnís pränís mälíkas níshí vàpas. mälíkan pachhäni hùni. 
lúkan dópún, "hay hè, hùni chham tsalíth àmûts. natû àsên 
kénh khatà kórmút, tamíy chhús sòdàgaran chàlànû 
tròvúmút håt+ís näli." tåmi sùnch zí sòdàgarû súnd hath rópyí 

chhú mé kharchòvûmút. vôni kyàh karû. tas rùd nû pànas 
tàm kénh. bandùk kód+ún tû lagävûn hòní gùli. hùni môklèyí. 

tamí patû kôd+ tåmi hòní hûndí hat+í manzû parchû tû pórún. 

yí òs pàntsan hatan rópûyan húnd yakràr nàmû. amí patû 
phyùr tas sêt+hàh. 

 kath khatûm karàn vón gôlàman, "bàdshàham, yí äs myäni 
kath. amíy chhús bû vanàn gôd+û gatshí prath chìzas yíni 

sarûgì karnû." gôlàmas môkûlèyí panûni väri tû dràv. amí 
patû àv tsùrím gôlàm. tas tí vón bàdshàhan,  "æ gôlàmû van, 
yús naphar panûnís mälíkas süti  bè vaphäyì karí, tas kyàh 
sazà shùbí dyún?" gôlàman vónús, "tas pazí kalûr tsat+ún tû 
sú pazí shahrû nêbar yún tràvnû.  pàdshàham, bû vanòvû 
akh kath. sô bùzív. 
 gôlàman kår panûni kath shúrù .... 
 åkís bàdshàhas äsi zû néchívi. bàdshàhas môyí zanànû tû 
tåmi kór byàkh nèthûr. dônûvay shàhzàdû äsi tsàt+ûhàlû 
sabakh paràn. tímav níyí akí dôh naví màjí kíts hìran tû 
javähíran hûnz akh d+äli. d+äli tas havàlû kåríth dràyí tím béyí 

sabakh parní. amí patû rùdi shàhzàdû dôhay tas kíts d+äli 
nívàn. bàdshàh bàyí vúzèyí tíman pêt+h bad nazar. akí dôh 
bäv tamí yí kath tíman sàph sàph. shàhzàdav vónúhås, "tsû 
chhakh säni mäj. åsi kíthû päthi hêkav kharàb kath 
sùnchíth." bàdshàh bàyí rùd yúhúnd kìnû. 
 yélí bàdshàh darbàr môkûlävíth bàdshàh bàyí níshí vòt, 
tamí mûtsròvús nû darvàzay. bàdshàhan prútshúnas amyúk 
vajah. bàdshàh bàyí vónúnas, "shàhzàdû àyí mé níshí tû 
trävûkh mé pêth bad nazar." bàdshàhan prútshús, "vôni 
kyàh chhú chòn salàh?" bàdshàh bàyí vónús, "mé gatshan 
khênû khätrû tíhínzû välínjí. adû mûtsray bû darvàzû." 
 bàdshàhan dyút våzìras hókúm, "dônûvay shàhzàdû 
gatshan yíni màrû vatûlan havàlû karnû, tû tíhínzû välínjí 
kåd+íth gatshan yíní bàdshàh bàyí pèsh karnû." våzìr vòt 

tyúhúnd tsàt+ûhàl tû kórún tíman àlav. våzìras àv tíman pêt+h 

sakh raham. tåmi dyút tíman shahrû manzû tsalnúk 
mashvarû. shàhzàdû tsåli. våzìran màrûnävi màrû vàtûlan 
athí zû hùni tû tíhínzû välínjí karên bàdshàh bàyí pèsh. adû 
mûtsròv tamí bàdshàhas darvàzû. 
 shàhzàdû zû väti vàtàn vàtàn béyís åkís bàdshàhas níshí. 
bàdshàhan råt+i tím dônûvay panûni rächh karnû khätrû 
gôlàm. 
 räts hûndís gôdûníkís påhras àyí väri båd+ís shàhzàdas. 

shamàh òs dazàn. bàdshàh tû bàdshàh bày äsi dônûvay 
palangas pêt+h shóngíth. yíman syód vóth hérí pêt+hû akh 
shàhmàr. gôlàman kåd+ shamshèr tû kårín tas shàhmàras 

t+úkrû. gôlàman vathûräv shamshèr phanbû süti. béyí hyótún 
phanbû sütíy bàdshàh bàyí húnd pàn tí vathûràvún, yath 
shàhmàrû súnd rath òs làryòmút, yí sùnchíth zí ath mà àsí 
shàhmàrû súnd zahar pyòmút. åthi manz gav bàdshàh 
húshàr. tåmi vúchh gôlàm shamshèr hêth vôdûni. 
bàdshàhan sùnch zí gôlàm chhú timan màrní àmút. 
 yí våníth kår gôlàman kath khatûm tû vónún bàdshàhas, 
"hargàh sú bàdshàh vàrû sarû karíhè, sú mà díyíhè panûni 
néchívi màrnúk hókúm. shíkäri hargàh vàrû vúchhíhè, päzas 
mà màríhè. yíthay pät+hi hargàh sòdàgar sarûgì karíhè, hòní 
mà màríhè. bàdshàham, hargàh tôhí myàní kathí pêt+h yakìn 
chhúnbû, télí bùzív zí sú bàdshàh òs sòn mòl, tû yí bàdshàh 
chhívû tóhi. yí gåyí shamshèr tû hútên chhúvû palangas tal 
shàhmàr t+úkrû t+úkrû kåríth." 

 dapàn bàdshàh sapúd yí vúchhíth sêt+hàh khôsh. tåmi 
banòv akh bòy våzìr tû byàkh banòvún bàdshàh. 

sòdàgarû sûnz kath 
agar yí tû hú kyàh gav?  
agar hú tû yí kyà gav? 

 
dapàn path kàlí òs akh sòdàgar. sú òs béyan shahran 
gåtshíth sòda anàn. akí dôh dràv sú yíthay pät+hi garí sòdà 
anûnû khätrû. tas äs garí zanànû. åmís zanàní òs åkís 
phåkìrû súnd lòl sanyòmút. yélí yí sòdàgar sòdà hêth garû 
vàpas àv, bàdshàhas gåyí shéchh zí sòdàgar àv garû vàpas. 
ràth kyút dràv bàdshàh shahras gasht karní. vàtàn vàtàn vòt 
sú åmís sòdàgarû súnd garû. atí vúchh åmi zí sòdàgarû 
sûnz zanànû dràyí räts hûndís gôd+ûníkís påhras garí nêbar. 
kalas pêt+h òsús batû t+ùr. bàdshàh gav åmís patû patû. 
zanànû väts åkís mädànas manz. atí òs akh phåkìr alàv 
zälíth bíhíth. zanàní kår phåkìras salàm tû thóvûnas batû t+ùr 
brònt+hû kaní. phåkìran túl tshòt+û tû lòyún åmís zanàní. 

dópûnas, "tsìri kyàzí àyakh?" zanàní dópûnas, "myòn 
khàvand àv az garû vàpas. amíy gòm tsèr." amí patû kór amí 
zanàní phåkìras batû khênû khätrû zàrû pàrû, magar 
phåkìran khêv nû kénh. dópûnas, "bû khêmû nû tìtís kàlas 
kênh, yìtí kàlas nû tsû sòdàgarû súnd kalû tsåt+íth mé níshí 
anakh." bàdshàh òs yí sòrúy tamàshû vúchhàn. 
 zanànû dràyí vàpas garû kún. bàdshàh tí gav tas patû 
patû. garû vätíth khåts zanànû hyór. bàdshàh rùd bônû kaní 
pràràn. zanàní tsót+ khàvandas néndrí manzûy kalû. sú kalû 
thóv tamí dají vålíth tû väts phåkìras níshí vàpas. phåkíran 
túl béyí tshòt+û tû lòyún åmís zanàní. dópûnas, "tsû rùzûkh 
nû panûnís khàvandas vaphàdar. tsû katí ròzakh mé?" 

 yí vúchhíth dràv bàdshàh vàpas tû mahal khànas manz 
vätíth träv tåmi néndûr. subhas yélí bàdshàh húshàr gav, atí 
äs shahras manz krakh våtshmûts. lùkh äsi dapàn zí 
sòdàgar òs tsùrav tshúnmút märíth. 
 sòdàgarû sûnz zanànû àyí bàdshàhas níshí. dópûnas, 
"myòn khàvand àyòv sòdà hêth garû vàpas, magar tsùrav 
mòr sú." lùkh tí äsi yatshàn màran vàlên húnd pay kad+ún, 
magar shakh òsúkh nû känsí pêth. bàdshàh òs särísûy ràzas 
väkûph. 
 sòdàgarû súnd shav àv zàlnû. bàdshàh tí rùd àvréní pêt+h 
yí sòrúy vúchhàn. sòdàgarû sûnz zanànû àyí tû hyótún 
panún pàn khàvandû sûnzí tsêntàyí pêt+h zàlún. yúthúy sô 
nàras manz vót+h dínû khätrû tayàr gåyí, bàdshàhan kår tas 
athas thaph tû prútshúnas, "agar yí tû hú kyàh? agar hú tû yí 
kyàh?" sòdàgar bàyi dópûnas, "mê dí panún pàn zàlnû. 
chàní savàlúk javàb díyíy myäni dôdû béní, yósû phaläni 
nàgas pêt+h ròzàn chhí." bàdshàhan träv tas thaph yalû tû 
tamí zòl panún pàn khàvandas sütíy. 
 dóyímí dôh dràv bàdshàh tû vòt tath nàgas pêt+h. atí vúchh 

tåmi akh zanànû. bàdshàhan prútshús,  "agar yí tû hú kyàh? 
agar hútû yí kyàh?" amí zanàní vónûnas, "amí savàlúk javàb 
mèlíy ät+hí dóhi." 

 dapàn ät+hí dóhi vòt bàdshàh béyí ath nàgas pêt+h. tatí 

vúchh tåmi sô zanànû tû móngûnas savàlúk javàb. tamí 
dópús gôd+û anún akh tshàvúl tû akh nót+. bàdshàhan ón akh 
tshàvúl tû akh nót+. zanàní dópús, "yí nót+ hêth vas yath 
nàgas manz. tatí thav nót+ tsók hyór kún kåríth. patû vàlún yí 
tshàvúl kanû rat+íth tû thavús tath nåt+ís pêt+h gardan." 

bàdshàhan kór tì. zanàní vónûnas, "làyús shamshèrí hûnz 
tsånd+." shamshèrí hûnz tsånd+ läyíth gav bàdshàh gäb. 
 dapàn bàdshàh gav åkís bàgas manz nåmùdàr. bàgas 
manz òs akh palang. bàdshàh khót ath palangas pêt+h tû 
shóng. amí patû àyí òr påríyû. tímav túl bàdshàh tû 
vàtûnòvúkh béyís åkís jàyí. bàdshàh gav húshàr. yí òs 
janath tû atí äsi nagmû lågimûti. bàdshàh gav åthi tamàshas 
manz mas. 
 påríyan òs vôni vàpas nèrún. magar nèrnû brònt+h díts 
tímav bàdshàhas akh kúnz. dópûhas, húth kút+hís mûtsràv 
kúlúph tû atsh andar. sú tsàv kút+hís andar tû atí vúchhún 
akh gúr zìn kåríth. bàdshàhan kód+ sú gúr nêbar tû rùd 
tasûnz zìn athas manz råt+íth. påríyav vónûhas, "khas gúrís." 
bàdshàh khót gúrís tû åmís àv satan zåmìnan talû tû satan 
àsmànan pêt+hû tí sòrúy kénh bòznû, yí khôdà säban pädû 
òs kórmút. bàdshàhas àv bad+û sarùr. amíy sàtû pêv shètàn 

vätíth. tåmi prútshús, "kyàh chhúkh vúchhàn?" bàdshàhan 
dyútús javàb, "yí kèntshà khôdà säban pädû kór, tí chhús 
vúchhàn." shètànan vónûnas, "amí khótû zyàdû hàvay bû. yí 
chhay myäni kúnz. amí süti mûtsràv húth kút+hís kúlúph tû 
atsh andar." bàdshàh tsàv ath kút+hís manz. atí òs akh khar 
gånd+íth. shètànan vónûnas, "kad+ún khar nêbar tû khasús 

pêt+h. adû vúchhakh khôdà säbûní pädû kårimûtí alàvû tí 
sêt+hàh kénh." bàdshàh khót kharas. 
 kharan vàtûnòv bàdshàh vàpas panûnís mahal khànas 
manz. sú vóth kharû pêt+hû pathar tû khót mahal khànas 
hyór. yélí vàpas vóth, khar òs nû kúníy. tas àv åchhan tal sú 
janath magar vàpas kíthû hékí gåtshíth? bàdshàh gav amíy 

sàtû tath nàgas pêt+h tû prútshún tas zanàní, "agar yí tû hú 
kyàh? agar hú tû yí kyàh?" zanàní dyútúnas javàb, "anún 
panún néchúv tû akh nót+. béyí an panûni shamshèr." 

bàdshàhan ón panún néchúv tû nót+. béyí ånín panûni 
shamshèr. tamí zanàní dópûnas, "vas yath nàgas manz. 
panún néchúv tí vàlún süti. tatí pàvún sú pathar tû thavús 
kalû nåt+ís pêt+h." bàdshàhan vòl kanû råt+íth panún néchúv 

nàgas manz. kalû rót+ûnas nåt+ís pêt+h tû vôni òs sú shamshèrí 

süti tas kalû tsat+nas tayàr, zí tamí zanàní rót+ûnas athû. tamí 

patû dópûnas, "yí gav tì, tû tí gav yì. yíthû pät+hi tsû gòkh 

múshtàk janûtûkís bàgas, títhay pät+hi gåyí myäni béní tí 
múshtàk tas phåkìras.  

tòtû sûnz kath 
bòz vaphàdärì ankà 

 
dapan múlkè ìrànas manz òs akh bàdshàh hakùmat karàn. 
nàv òsús bahàdúr khàn. tåmi òs zanànan hûndí khätrû akh 
bàg banòvmút. ath bàgas manz òs nû känsí gär zänís 
atsnúk íjàzath. dapàn akí dôh àv akh phåkìr tû tsàv ath 
bàgas andar. bàgûkêv rächh daran péyí nazar tû tím gåyí yí 
khabar hêth bàdshàhas níshí. bàdshàhan túl panún våzìr 
süti tû vòt ath bàgas manz. phåkìr vúchhíth vón bàdshàhan 
tas kún: 

 
"hà phåkìrò, yò kòr àkhò 

katíkù chhúkh, katí pêt+hû àkhò?" 
 

phåkìran vónús dar javàb: 
 

"kór mé sälàh, túhúnd khêv mé kyàh?" 
bòz vaphàdärì ankà 

 
dapàn bàshàhas brònt+hû kaní äs akh pòshí thår. tath pòshí 
tharí talû kaní òs akh búlbúl mùdûmút. yúthúy bàdshàhan tû 
våzìran åmís våzìras bêvärì kår, phåkìr àv pathar làyínû tû 
dràs zúv. amíy vakhtû gav búlbúl zíndû. phåkìran hòv yí 
panún kamàl bàdshàhas. búlbúl dràv bàgû nêbar tû àv 
nåtsíth phìríth vàpas. amí patû pêv sú pòshí tharí níshí béyí 
môrdû båníth, tû phåkìr gav zíndû. phåkìran yúthúy bàgû 
manzû vàpas hyót nèrún, bàdshàhan tû våzìran hyót tas 
zàrû pàrû karún: 

 
"hà phåkìrò khåzmath karäyò 
dôdû harûkíy khäsi hò baräyò 

khàsû pôlàv machàmû khêkh nà" 

bòz vaphàdärì ankà 
 

phåkìran bòv panûní kamàlúk ràz bàdshàhas. bàdshàhan 
bòv yí ràz títhû pät+hi våzìras zí sú gav ath síras pùrû pät+hi 
väkûph. 
 dapàn bàdshàh tû våzìr dràyí akí latí shíkàras. janglas 
manz vätíth vúchh tímav åkís jàyí akh tòtû mùdúmút. 
bàdshàhan vón våzìras: 

 
"hà våzìrò àsíhè shùbàn 

zúv åmís manz thàvtan sàthàh" 
bòz vaphàdärì ankà 

 
våzìran vónús vàpas: 

 
"pàdshàham, yí chhú yåts kòl mùmút 

phakh chhús yívàn, khabar kar chhú gòmút 
chhús nû tåhràn, vantû bû karû kyàh" 

bòz vaphàdärì ankà 
 

bàdshàhan kór våzìras zàrû pàrû, zí bû vúchhûhån yí tòtû 
kyúth àsíhè zíndû pànû shùbàn, magar våzìr gav nû panún 
zúv tòtas manz tràvûnas àmàdû kénh. våzìras òs dílas manz 
khôchar. amí patû gav bàdshàh pànû amí khätrû tayàr. tåmi 
tshún panún jísûm trävíth tû tsàv tòtû sûndís jísmas manz. 
tòtû gav zíndû tû tsól vúph díth. 
 
våzìran vúchh mòkû jàn. sú tsàv bàdshàh sûndís jísmas 
manz. yì òs sû yatshàn tí. tòtû rùd vúd+av karàn. våzír, yús 

vôni bàdshàh sûndís jísmas manz òs, vóth thód. amí patû 
khót sú bàdshàh sûndís gúrís tû gav lùkan níshí. tíman 
vónún: 

"våzìr hò måríth gav, gúrí pêt+hû våsíth pêv" 

 
yélí  våzìr bàdshàh sûndís jísmas manz òs tsàmút, tamíy 
vakhtû äsi tåmi panûní talvàrí süti panûní jísmûki t+úkrû 

kårimûti. amí patû dyút tåmi panûnên tìr andàzan tòtû 
màrnúk hókúm. dópnakh yús akhàh tòtas måríth yíyí, tas 
mèlí yanàmû. dapàn yúthúy yí kath tòtan bùz, sú gav vúd+àn 

vúd+àn phåkìras níshí. phåkìr òs amí vakhtû tåthi bàgas 
manz. tòtas manz òs aslì bàdshàh. sú rùd phåkíras sütíy, 
amí kíni hyók nû sú känsí märíth. 
 
akí dôh dràv våzìrû-bàdshàh shíkàras. atí vúchh åmi akh 
sônû sûnz rùsikåt+. patû läríth vàtûnäv våzìrû-bàdshàhan 
panûnís lashkaras níshí, tû tíman dyútún hókúm zí yús 
akhàh rùsi kachí tsalnas vath díyí, tas yíyí kalû tsat+nû. 

magar rùsi kachí díts våzìrû sûndíy kalû pét+hi vôt+h tû tsåj. 
säríy làrèyí tas patû, magar sô àyí nû athas manz kénh. 
phåkìran vón bàdshàhas, yús tòtas manz òs, zí vôni ròz tsû 
tayàr. tsû chhúkh jaldûy panún aslì jísûm laban vòl. 
 
húpäri vúchh våzìran, yús rùsi kachí patû òs davàn, akh 
mùdûmút hàpút. sú tsàv åmísûy hàptas manz, tû bàdshàh 
súnd jísûm tròvún pathar. hàpút, yémís manz vôni våzìr òs, 
làrêv rùsi kachí patû. bàdshàh, yús tòtas manz òs, òs yí 
sòrúy tamàshû åkís kúlís patû kaní rùzíth vúchhàn. sú gav 
jal tû tsàv panûnís jísmas manz. tòtû súnd jísûm pêv pathar. 
húpäri òs våzìr vúní tí hàptû sûndís jísmas manz. aslì 
bàdshàh khót gúrís tû dyútún lashkaras hàpút màrnúk 
hókúm. tímav kór hàpûtas pêt+h hamlû tû phút+ûrävûhås zang. 

amí patú ónúkh sú bàdshàhas brònt+h kún. bàdshàhan vón 
våzìras, yús hàptû súndís jísmas manz òs:  
 "tsé kórúth mé süti dagà. màrath nû tû adû kyàh karay. 
lùkh vanûnam nà hàpút chhús våzìr. tsé tshúnúth pànay 
panún pàn zälíth. vôni mà hêkan bú hàpút thåvíth våzìrû 
sûndí badlû. amí kíni chhúhåm tsû màrún sêt+hàh zarùrì." 
 amí patû àv hàpút zínís manz trävíth zínday zàlnû, tû 
åthi süti môklêv makàr våzìr tí. 

